Saethu â bwa
[Mae sleidiau Ppt i gyd-fynd â’r hanes]

Sleid 1: teitl a pictogram o berson yn saethu â bwa
Sleid 2: Cerflun o Robin Hood

Faint ohonoch chi sydd wedi clywed am Robin Hood? Roedd o’n defnyddio bwa saeth er mwyn dwyn arian oddi ar y bobl gyfoethog a’i rannu hefo’r bobl tlawd. Bob tro mae yna raglen am Robin Hood ar y teledu mae nhw wrth eu bodd yn dangos pa mor dda oedd Robin Hood am ddefnyddio bwa saeth – roedd o’n gallu saethu afal oddi ar frigyn coeden!

Sleid 2: Y Maes Saethu yng Ngemau Olympaidd Athen 2004
Dydi stori Robin Hood ddim yn hanes go iawn, ond mae yna bobl sydd yn defnyddio bwa saeth heddiw. Mae nhw’n cystadlu ar draws y byd mewn cystadlaethau saethu â bwa. Mae yna lawer o bobl yn y saethu â bwa yn y Gemau Olympaidd hefyd.
(Yn y llun - edrychwch pa mor bell mae targedau oddi wrth y saethwyr. Mae’n rhaid cael llygaid da a breichiau cryf i saethu’n syth a chyrraedd y targed).
Sleid 3: Cystadleuwyr yn y Gemau Olympaidd
Mae’n waith anodd saethu. Mae’n rhaid ymarfer yn gyson. Mae’n rhaid deall sut mae’r gwynt yn gallu effeithio ar y saethau. Mae’n rhaid cael llygaid da i weld y targed. Yn y Beibl mae yna hanes am un bachgen wnaeth achub bywyd bachgen arall drwy ddefnyddio bwa a saeth.
Sleid 4: Llun Dafydd a Goliath
Falle bod rhai ohonoch chi weld clywed am Dafydd. Fo oedd y bugail ifanc a laddodd y cawr creulon Goliath. Ond, ar ôl iddo dyfu doedd y brenin ddim yn ei hoffi. Roedd y Brenin – Saul – yn genfigennus, yn ‘jealous’ o Dafydd ac eisiau ei ladd o. Cofiwch doedd Dafydd ddim wedi gwneud dim byd o’i le. Pan mae pobl yn ‘jealous’ / yn genfigennus dydyn nhw ddim yn meddwl yn iawn. Doedd Dafydd ddim yn gwybod be i wneud. Roedd o’n byw yn y Palas, ond doedd o ddim yn siŵr ddylai o ddianc oddi yno ai peidio.

Roedd gan Dafydd ffrind agos iawn o’r enw Jonathan.  Jonathan oedd y tywysog. Ei dad oedd y brenin Saul. Pwy oedd Jonathan am helpu tybed? Ei dad y Brenin, oedd yn gas ac yn llawen cenfigen, ynte Dafydd ei ffrind? Doedd Jonathan ddim yn credu am eiliad fod ei dad yn trïo lladd Dafydd, ond fe ddwedodd wrth Dafydd am guddio tu ôl i garreg fawr allan yn y caeau tra roedd o’n mynd i ddarganfod be oedd yn digwydd go iawn.
Sleid 5 + 6 : Geiriau’r stori.
Dyma ddwedodd Jonathan wrth Dafydd,

Gwna i saethu tair saeth at ymyl y garreg, fel petawn i'n saethu at darged.  Wedyn gwna i anfon gwas a dweud wrtho,

 
‘Dos i nôl y saethau.’
Os bydda i'n dweud,


 ‘Edrych, mae'r saethau yr ochor yma i ti. Dos i'w nôl nhw,’ 

yna gelli ddod yn ôl....byddi'n saff, does yna ddim peryg.  

Ond os bydda i'n dweud wrth y bachgen,


 ‘Edrych, mae'r saethau yn bellach draw,’

yna, rhaid i ti ddianc. 

Duw fydd wedi dy anfon di i ffwrdd.  
Yn drist iawn fe ddysgodd Jonathan fod ei dad wir eisiau lladd Dafydd a bod bywyd Dafydd mewn perygl.  Aeth allan i’r cae a saethu ei saethau er mwyn rhybuddio Dafydd i ddianc. Drwy wneud hyn fe achubodd Jonathan fywyd Dafydd. Aeth Jonathan yn ôl at ei dad, ac aeth Dafydd i ffwrdd i guddio. 

Defnyddiodd Duw Jonathan i helpu Dafydd - Duw fydd wedi dy anfon di i ffwrdd, ddwedodd Jonathan wrth ei ffrind. 

Mae gan Dduw ddiddordeb yn ein bywydau ni i gyd, ac weithiau mae’n defnyddio pobl eraill i’n helpu ni pan dyn ni angen help. Dw i’n siŵr ein bod ni i gyd wedi cael help rhywun rywbryd ac wedi teimlo’n ddiolchgar iawn am hynny.

Os dych chi’n gweld rhaglen am Robin Hood, neu saethwyr o hyn ymlaen, cofiwch am stori Jonathan yn achub bywyd Dafydd.

Gweddi’r Arglwydd: Ein Tad,

Neu

Gweddïwn: Ein Tad, diolch i ti am Jonathan a’r ffaith ei fod o’n barod i helpu ei ffrind. Diolch am ein ffrindiau ni. Helpa ni i beidio â bod yn bobl ‘jealous’ fel Saul ond i fod yn ffrindiau da i eraill fel Jonathan. Amen.

